
RELATÓRIU 

VIZITA FISKALIZASAUN IHA MUNISÍPIU VIQUEQUE 

 

I. Introdusaun  

 1.1. Enkuadramentu Legal  

Komisaun Ekonomia no Dezenvolvimentu, Parlamentu Nasional hala´o vizita fiskalizasaun 

bazeia ba art
o
. 92

0
, art

o
. 95

0
, n.

o
 3 alínea e), kombinadu ho art

o
. 145

0
 n.

o
 3) husi Konstituisaun RDTL, 

no mos bazeia ba art
o
. 35

0
 alínea c), kominadu ho art

o
. 79

0
 alínea f) husi Rejimentu Parlamentu 

Nasional.  

Vizita ne´e bazeia ba planu atividade ba tinan 2019 ne´ebe koalia kona-ba vizita lokal no mos 

bazeia ba deliberasaun ne´ebe Komisaun foti iha loron 10 Abril 2019 no iha loron ne´e kedas 

Komisaun hato´o pedidu autorizasaun ba Nai Prezidente Parlamentu Nasional no tuir mai hetan 

despachu husi Nai Prezidente Parlamentu Nasional iha loron 11 Abril 2019. 

Haktuir ba despachu refere, iha loron 8-11 Maiu 2019, Komisaun realiza vizita fiskalizasaun ba 

iha Munisipíu Viqueque ho intensaun atu hare no rona diretamente rezultadu husi implementasaun 

projetu sira iha Munisípiu refere.  

1.2. Area Fiskalizasaun   

Delegasaun halo fiskalizasaun ba area ne´ebe mak kabe ba kompetensia Komisaun Ekonomia no 

Dezenvolvimentu nian, hanesan: MAP, SEFOPE, MTCI, Ambiente no Kooperativa, maibe  Komisaun 

mos ba hare área sira ne´ebe identifika ona hanesan tuir mai ne’e: Sentru Parajen Tratores iha Raitahu, 

Sentru Viveiros iha Raitahu, Irigasaun Dilor, Edeficio Diresaun MAP Viqueque, Sentru Viveiros Ikan 

Loehunu, Irigasaun Bebui iha Watulari no Irigasaun Baidubu iha Watucarbau, Sentru Formasaun 

Beasu no Vizita adicional ba ponte ki´k ida iha mota Beloi. Kona ba irigasaun Bebui, irigasaun 

Baidubu no sentru formasaun Beasu delegasaun la konsege ba vizita tanba udan kuaze semana ida 

resin halo estrada diresaun ba Uatulari no Uatucarbau kotu.   

1.3. Métodu Fiskalizasaun  

Métodu ne´ebe Komisaun uza iha fiskalizasaun ne’e mak liu husi dialogu ho lideransa lokal sira, 

liu husi reuniaun. Depois reuniaun membru Komisaun ba terenu hodi halo observasaun direta ba 

konstrusaun no mos koalia direta ho populasaun sira. Depois observasaun Komisaun reuniaun hodi 

halo avaliasaun ba dadus ne´ebe iha molok aprova. Ita bele komprende métodu hirak ne’e hanesan tuir 

mai ne’e:   

1. Enkontru 

Delegasaun hasoru malu ho Prezidenete Munisipiu Viqueque, Representante Diretor Agrikultura 

no Peskas, Diretor SEFOPE no Koordenador Ambiente. 

2. Observasaun direta 

Hare projetu fiziku, koalia ho agrikultor sira no rona komunidade nia lamentasoens.  

3. Análiza  

Cross check dadus ne´ebe hetan husi vizita, liga ba ezekusaun Orsamentu no dadus ne´ebe mai 

husi governu, hodi hatene kona ba efisiensia no efikasia ezekusaun orsamentu, atu hatene kona ba 

balansu entre despezas no benefisiariu sira, no atu sukat meta polítika kona ba retornu ekonómiku.  

     1.4. Objetivu Vizita  

Objetivu husi vizita fiskalizasaun ne´e:  

1. Atu hare efisiensia no efikasia iha ezekusaun Orsamentu Jeral Estadu bazeia ba kumprimentu lei 

no kualidade obra;  

2. Rejista no identifika problema ne´ebe iha, relasiona ho ezekusaun Orsamentu (balansu ba 

benefisiariu sira no osan ne´ebe gasta);  

3. Atu hare diretamente prosesu no progressu konstrusaun husi projetu no polítika implementasaun 

projetu.   

1.5. Delegasaun  

      Delegasaun Komisaun D ne´ebe hola parte iha vizita fiskalizasaun ne´e kompostu husi deputadus, 

teknikus no motoristas hanesan tuir mai:  

1. Deputada Virginia Ana Belo  Xefe delegasaun 

2. Deputada Regina Freitas  Membru 

3. Deputada Olinda Guterresb  Membru 

4. Deputadu Alexandrino C. da Cruz Membru 

5. Teknikus no Motoristas 

II. Rezultadu Enkontru  

2.1. Informasaun husi Administrasaun 

Antes dezloka ba terenu Komisaun hala´o reuniaun ho Prezidente Munisípiu Viqueque no 

diretores linhas ministeriais hodi hetan informasaun jeral kona ba implementasaun projetu sira 

ne´ebé realiza iha Munisipiu Viqueque, liu-liu projetu sira ne´ebé kabe ba kompetensia Komisaun 

D no informasaun importante seluk. 

Sorumutu entre delegasaun Komisaun D no loke ho liafuan bem vindu husi Prezidente 

Munisípiu, Senhor Gregório Henrique iha intrudusaun haktuir katak Parlamentu Nasional, liu 

husi Komisaun D iha kna´ar ida mak atu halo fiskalizasaun ba atividade saída deit mak 

implementa iha terenu liga ho Orsamentu Jeral Estadu ne´ebe mak kada tinan Parlamentu 

Nasional aprova hodi aloka mai iha munisípiu.  

Prezidente Munisípiu mos fo sai kona ba diresaun sira ne´ebe mak ohin marka prezensa 

iha reuniaun ho Komisaun D mak hanesan reprezentante Diretor Agrikultura no Peskas Senhor 

Adelino Gusmão, Diretor SEFOPE, Senhor Simões da Silva, no Koordenador Ambiente Senhor 

Ananias da Silva no reprezentante husi diresaun Koperativa, Turismu, Komersiu no Indústria iha 

pessoal nain rua, maibe tuir hela reuniaun iha Dili.  

Tuir mai Deputada Virginia Ana Belo, nudar xefe delegasaun, hato objetivu fiskalizasaun 

iha Munisípiu Viqueuqe, ne´ebé mak atu rona no hare diretamente prosesu no rezultadu 

implementasaun husi Orsamentu Jeral Estadu ne´ebé Parlamentu Nasional aprova kada tinan, liu-

liu nia benefisiu ba komunidade em jeral, no mos hakarak rona problemas ou desafios saida mak 

kada diresaun sira enfrenta durante ne´e, atu nune´e Komisaun bele kanaliza ba iha ministériu 

kompetente hodi bele konsidera no tau atensaun. 

Hafoin tuir mai, Prezidente Munisípiu fo tempu ba diresaun munisipal sira hodi relata 

atividade sira ne´ebe mak kada diresaun hala´o iha Munisípiu Viqueque, nune´e mos difikuldade 

saída mak hasoru durante ne´e.  

2.2. Diresaun Agrikultura no Peskas  

Tuir informasaun ne’ebe hato’o husi reprezentante diretor Agrikultura no Peskas 

Munisipiu Viqueque katak orsamentu 2019 nian ne’ebe alokadu ho total $143 mil dolares 

amerikanu hodi kobre ba iha aitem rua hanesan salariu vensimentu no bens servisu. Iha aitem 

bens servisu nian hodi atende ba administrasaun jeral hanesan sosa material eskritoria no mos 

hodi halo manutensaun ba tratores, manutensaun irigasaun inklui manutensaun motorizadas.  

Orsamentu ba manutensaun tratores ne’ebe aloka kada tinan ho total $2,000 dolares 

amerikanu no ba manutensaun irigasaun ho total $2,000 dolares amerikanu ba deit irigasaun 

Bebui ne´ebe kobre ba natar 1,100 hektares no irigasaun Baidubu kobre ba natar 800 hektares. 

Orsamentu ba atividade demostrasaun (Demplot) ho total $5,000 dolares amerikanu ne’ebe aloka 

ba kada postu administrativu ho total $1,250 dolares amerikanu, hafoin mak distribui ba kada 

suku $36 dolares amerikanu hodi halo atividade demostrasaun. 

 Estensionista hamutuk ema nain 31, maibe numeru ida ne’e sidauk bele to’o hodi kobre 

ba suku 35, nune’e mos iha hanoin kada postu administrativu koloka koordenador estensinistas 

ida hodi bele kontrola atividade saida mak hala’o husi estensionista sira iha terenu. 

 Tratores ne’ebe iha hamutuk 40 unidades, no 6 unidades mak kategoria at todan, hodi 

tama ona ba prosesu leilaun no 34 unidades mak halo hela operasaun, maibe manutensaun ki’ik  

hanesan troka oileo, filtru no seluk tan. 

 Viveiros ai oan kada tinan aloka $1,500 dolares amerikanu hodi halo actividade, maibe 

orsamentu ba atividade ida ne’e la executa, tanba fatin viveiros ne’ebe iha la utiliza ona durante 

tinan rua, tanba la iha lutu ne’ebe halo hodi proteze animal, nune’e mos la iha pessoal seguransa 

hodi bele tau matan. 

 Kona ba irigasaun ne’ebe mak hetan estragus husi mota sobu hanesan irigasaun Wetoda 

Luka, ne’ebe konstrui iha tinan 2016 husi Jica, no mota sobu kuaze 100 metrus. No irigasaun Bua 

Nurak halo ona konstrusaun ba iha parte intake maibe parte kanal irigasaun nian nakonu ho 

segimentasaun no raihenek hodi nune’e be’e ba natar menus, maibe la iha orsamentu ka makina 

hodi halo normalizasaun. 

2.3. Diresaun Ambiente Munisipiu Viqueque 

Koordenador Ambiente Munisipiu Viqueque informa katak ambiente nia servisu desde 

estabele diresaun ne’e iha Munisipiu Viqueque to’o agora mak hanesan halo monitorizasaun, 

koordenasaun no fiskalizasaun. Funcinarios iha nain 3 deit ne´ebe akumula hotu servisu diresaun 

biodiversidade no diresaun mudansa klimatika. 

Reprezentante ne’e relata mos difikuldade ne’ebe enfrenta durante ne’e mak hanesan, la 

iha orsamentu operasional hodi difikulta tebes servisu iha terenu, nune mos manutensaun 



 

Komisaun Ekonomia no Dezenvolvimentu 

 

5 
 

motorizadas sei sentraliza iha nasional no la iha kombustivel. Dala barak manutensaun no 

kombustivel uza osan rasik. 

2.4. Diresaun SEFOPE  

Diretor SEFOPE Munisipiu Viqueque informa katak total funsionariu ne’ebe iha 

hamutuk nain 4, kompostu husi permanente nain 1 no kontratadu nain 3. Fasilidade ne´ebe iha 

hanesan komputador iha 4 inklui printer 1 no motorizada 2. 

Difikuldade ne’ebe enfrenta mak hanesan la iha edeficio proprio ba SEFOPE iha 

munisipiu, manutensaun ba motorizada sentraliza iha nasional no la iha orsamentu operasional. 

Kona ba sentru formasaun iha Munisipiu Viqueque iha sentru formasaun ida mak sentru 

formasaun Beasu, ne’ebe hari’i iha tinan 2016 ho area formasaun hanesan konstrusaun jeral, 

pedrerio, soldadura no eletricidade. Iha faze primeiro rekruta joven hamutuk nain 25 mai husi 

suku Beasu nia ema rasik, hafoin sira gradua tiha no iha faze segundo rekruta fali joven hamutuk 

nain 50, mai husi kada posto administrativo ema nain 10. 

  Joven sira ne’ebe registu atu ba servisu iha Australia hamutuk ema nain 906 no nain 513 

mak passa iha munisipiu, no haruka ona naran ba iha nasional hodi halo teste ba fisiku, hafoin 

ne’ebe liu mak bele ba servisu iha Australia. Servisu ne’ebe Australia oferese mak hanesan 

hospitalidade no hortikultura. 

Joven sira ne’ebe servisu tiha ona iha Australia, hahu husi tinan 2009 to’o 2018 hamutuk 

ema nain 70, no servisu iha Corea do Sul hamutuk ema nain 151. 

Atividade seluk ne’ebe diresaun SEFOPE Munisipiu Viqueque hala’o mak servisu 

hamutuk ho parceiru husi guverno Alemanha hodi fo formasaun kona ba “Jestaun Careira no 

Kompentensia”, ba ema sira ne’ebe mak non-skill. Husi programa ida ne’e, total beneficiario 

hamutuk ema nain 138, kompostu husi mane ema nain 83, no feto ema nain 55.   

Delegasaun realiza enkontru ho Prezidente Munisipiu no representantes 

linhas ministerius, iha Salaun Munisipiu Viqueque 

III. Rezultadu Vizita Terenu         

3.1. Vizita Irigasaun Dilor 

Iha vizita dahuluk delgasaun komisaun ba hare natar fatin sira ne’ebe mak abandonadu, 

no tuir informasaun ne’ebe hato’o husi autoridade lokal iha fatin refere katak natar fatin sira ne’e 

iha tinan sira liu ba ne’e halo hela natar no foin mak husik abandona iha tinan rua hanesan ne’e, 

tanba be’e menus. Tuir observasaun delegasaun nian hare katak natar kuaze hetares lobuk mak 

abandonadu no iha tempu udan natar fatin sira ne’e sai fali hanesan mota nia dalan, tanba la iha 

bareira protesaun ruma hodi satan be’e halai tuir nia dalan. Faktus konkretu mak hanesan iha 

momentu ne’ebe delegasaun komisaun ba vizita ho tempu udan ne´ebe bot no la para durante 

semana ida ona hanesan iha imagem tuir mai.  

 

 

 

 

 

 

 

 

Vizita natar sira ne´ebe abandonadu iha Dilor 

3.2. Vizita Ponte Beloi 

Delegasaun ba vizita ponte ki´ik ida iha mota Beloi ne’ebe mak konstrui iha tempu 

okupasaun Indonesia nian no iha tempu ukun an sei utiliza husi komunidade sira, liu-liu estudante 

sira ne´ebe eskola liu husi ponte ne´e ba eskola besik liu.  Maibe foin dadauk ne´e iha kompanhia 

ida mak sobu sai tiha tanba hare ba ponte ne´e nia kondisaun ladiak no tuan ona, maibe atu 

konstrui foun mak to´o agora sidauk, ho nune´e dificulta estudante sira ne´ebe atu ba eskola tenki 

hakur mota no wainhira mota bot sira tenki lao ain ho distansia ne’ebe dok hodi ba eskola.  

 

 

 

 

 

 

 

 

Delegasaun vizita ponte ki´ik ne´ebe sobu sai tiha, iha mota Beloi 

3.3. Vizita Sentru Tratores 

Delegasaun ba vizita sentru tratores ne’ebe lokaliza iha Raitahu, suku Uma Wain-Kraik, 

Postu Administrativo Viqueque Villa. Iha vizita ne’e delegasaun observa katak iha tratores balun 

at todan no balun at kama’an. Sira ne’ebe at todan hanesan iha parte balun roda nakles no balun 

roda la iha total, sarua la iha no seluk tan. Sira ne’ebe at kaman bele halo manutensaun ki’ik hodi 

halo operasaun. Tuir informasaun ne’ebe hato’o husi mekanik katak tratores ne’ebe mak destaka 

iha fatin ne’e hamutuk 40 unidades, iha 6 unidades ho kategoria tama ba leilaun no 34 unidades 

mak sei diak hodi hala´o operasaun.   

Iha parte seluk, delegasaun hare katak fatin parajen ba tratores la suficiente hodi nune’e 

tratores barak mak para deit iha liur kona loron no udan, nune’e ikus mai tratores sira sai at hotu. 

Hatan ba kestaun ne’e tuir mekanik katak tratores hirak ne’e desde aloka mai nia para fatin mak 

iha liur deit hanesan ne’e no uma ne’ebe iha la sufuciente atu para hotu tratores hirak ne’e. 

Delegasaun vizita sentru tratores iha Raitahu, suku Uma Wain-Kraik 

3.4. Vizita Sentru Viveiros ai oan 

Delegasaun ba vizita sentru viveiros ai oan ne’ebe lokaliza iha Raitahu, suku Uma Wain-

Kraik, posto administrativo Viqueque Villa. Iha vizita ne’e, delegasaun observa katak fatin 

viveiros ai oan abandonado inklui  uma ne’ebe utiliza husi tekniku sira. Tuir informasaun ne’ebe 

hato’o husi reprezentante MAP Munisipiu Viqueque katak fatin ne’e abandonadu kuaze tinan rua 

ona tanba la iha pessoal seguransa ruma ne’ebe mak atu tau matan no mos la iha moru/lutu ne’ebe 

halo hodi proteje fatin ne’e husi animal populusaun nian. Kona ba asuntu rua ne’e diresaun MAP 

munisipiu hato’o ona proposta ba nasional, maibe sidauk aprova.  

 

 

 

 

 

 

 

 

 

Delegasaun vizita sentru viveiros ai oan iha Raitahu, suku Uma Wain-Kraik 

3.5. Vizita Edeficio Diresaun Agrikultura no Peskas Munisipiu Viqueque 

Delegasaun ba vizita edeficio diresaun Agrikultura no Peskas Munisipiu Viqueque ne’ebe 

lokaliza iha Beloi, posto admisitrativo Viqueque Villa. Iha vizita ne’e delegasaun hare katak 

edeficio ne’e nia kondisaun la favoravel ona hodi utiliza ba halo servisu, tanba uma/edeficio 

ne´ebe konstrui keda iha tempu Indonezia, iha parte balun moru nakfera, ai no plafon lahuk hotu 

no  tempu udan bo’ot be’e tama iha edifisiu laran hodi difikulta labele hala´o servisu ho diak, no 

parte diresaun hato’o bebeik ona proposta ba nasional maibe husi nasional sidauk fo 

konsiderasaun.  

  

 

 

 

 

 

Kondisaun edifísiu MAP munisípiu Viqueque 

3.6. Vizita Sentru Viveiros Ikan  

Husi vizita ikus nian, delegasaun ba vizita sentru viveiros ikan ne’ebe lokaliza iha 

Loehunu, posto administrativo Ossu. Iha vizita ne’e delegasaun dada lia ho responsavel ba sentru 

ne´e no informa katak sentru viveiros ikan iha Timor Leste iha fatin tolu deit mak hanesan 

Loehuno iha Munisipiu Viqueque, Same iha Munisipiu Manufahi no Gleno iha Munisipiu 

Ermera. Atividade distribuisaun fini ikan iha sentru ne’e bazeia ba pedidu husi grupu ka individu 

hafoin hetan ona sertifikasaun husi diresaun munisipiu mak foin distribui. Atendementu ba 

pedidu sira ne’e laos deit husi Munisipiu Viqueuque nian, maibe munisipiu sira seluk hotu. Kona 

ba hahan ba ikan tinan ida ne’e sidauk distribui husi nasional.    

Sentru Viveiros ikan iha Loehunu 

VI. Konkluzaun no Rekomendasaun     

4.1. Konkluzaun 

1. Edeficio diresaun Agrikultura no Peskas Munisipiu Viqueque kondisaun fisikamente la 

favoravel hodi utiliza ba hala’o servisu, tanba edifício tuan husi tempu Indonesia; 

2. Sentru viveiros ai oan ne’ebe lokaliza iha Raitahu, suku Uma Wain-Kraik abandonadu kuaze 

tinan rua ona, tanba la iha pessoal siguransa hodi tau matan no mos la halo lutu/moru hodi 

proteze animal labele estraga; 

3. Natar lobuk ida iha posto administrativo Uatulari, Uatucarbau, Luca no Viqueque villa mak 

abandonadu no iha tempu udan natar fatin sira ne’e sai fali hanesan mota dalan, tanba la iha 

bareira protesaun hodi satan be’e halai tuir nia dalan; 

4. Fatin/uma parajen ba tratores la sufuciente hodi nune’e tratores barak mak para deit iha liur 

kuaze tinan barak ona; 

5. Orsamentu manutensaun ba irigasaun ne’ebe aloka kada tinan $2,000 dolares amerikanu ba 

deit irigasaun Bebui iha Uatulari no irigasaun Baidubu iha Uatucarbau, maibe irigasaun barak 

mak precisa mos halo manutensaun; 

6. Orsamentu manutensaun ba tratores ne’ebe aloka kada tinan $2,000 dolares amerikanu, la 

suficiente; 

7. Aihan ba fini ikan iha sentru viveiros Loehunu tinan ida ne’e sidauk distribui ba sentru ne´e; 

8. Sentru formasaun Beasu atividade formasaun hanesan pedrerio, soldadura no eletricidade 

ne’ebe mak lao ona tinan ida, no iha faze primeiru fo ona formasaun ba joven hamutuk ema 

nain 25 no kontinua fali iha segunda faze ba joven hamutuk ema nain 50;   

9. Diresaun Ambiente no SEFOPE durante tinan rua ona la iha orsamentu operasional hodi 

nune’e difikulta tebes sira nia servisu; 

10. Manutensaun ba motorizadas husi diresaun Ambiente no SEFOPE sidauk desentraliza ba iha 

munisipiu; 

11. Ponte ki´ik ida ne’ebe lokaliza iha mota Beloi, suku Carabau, posto administrativo Viqueque 

Villa ne’ebe mak durante ne’e facilita estudantes sira lao ain ba eskola ho distancia ne’ebe 

besik, maibe sobu tiha husi kompanhia to’o agora sidauk konstrui foun no iha tempu udan 

mota bot estudante sira labele outra passa no sira lao ho distancia ne’ebe dok hodi ba eskola. 

 

4.2. Rekomendasaun  

Ministeriu Agrikultura no Peskas 

1. Rekomenda ba ministeriu, tau ona prioridade ba konstrusaun foun edeficio diresaun 

Agrikultura no Peskas Munisipiu Viqueque; 

2. Rekomenda ba ministeriu, atu reativa fali sentru viveiros ai oan no konstrui moru nune´e mos 

tau segurança hodi proteje;  

3. Rekomenda ba ministeriu, atu konsider no tau iha planu ba konstrusaun bareira protesaun ba 

natar fatin sira hanesan iha Uatulari, Uatucarbau, Viqueque Villa no Luca; 

4. Rekomenda ba ministeriu ba futuru konstrui fatin/uma ba parajen tratores ne´ebe suficiente 

hodi rai tratores ba;  

5. Rekomenda ba ministeriu, atu aumenta orsamentu ba manutensaun irigasaun ne´ebe iha 

Munisipiu Viqueque;  

6. Rekomenda ba ministeriu, atu aumenta orsamentu ba manutensaun tratores; 

7. Rekomenda ba ministeriu, atu distribui hahan ikan ba sentru viveiros ikan iha Loehuno. 

Sekretariu Estadu Formasaun Profissional no Emprego 

8. Rekomenda ba Sekretariu Estadu, atu monitoriza no kontinua fo apoiu nafatin ba sentru 

formasaun Beasu hodi nune’e atividade formasaun ba joven sira bele lao nafatin hanesan 

preparativu hodi simu projetu bo´ot ne´ebe sei mai;   

9. Rekomenda ba Sekretariu Estadu, atu resolve orsamentu petikets ne’ebe mak durante tinan 

rua ona diresaun SEFOPE munisipiu sidauk hetan, nune’e mos desetraliza ona manutensaun 

motorizadas ba iha munisipiu hodi nune’e labele difikulta servisu;  

Sekretariu Estadu Ambiente 

10. Rekomenda ba Sekretariu Estadu, atu resolve orsamentu petikets ne’ebe mak durante tinan 

rua ona diresaun Ambiente munisipiu sidauk hetan, nune’e mos desetraliza ona manutensaun 

ba motorizadas ba iha munisipiu hodi nune’e labele difikulta sira nia servisu;          

Komisun E (Komisaun Infra-estruturas) 

11. Rekomenda ba Komisaun E atu kanaliza ba Ministeriu Obras Públikas hodi informa ba 

kompanhia ne’ebe kaer obra ne´e, hodi konstrui ona ponte iha mota Beloi hodi nune’e bele 

facilita estudante no populasaun sira nia atividade. 

              

V. Aprovasaun  

Relatóriu ne’e, hetan ona aprovasaun liu husi reuniaun ordinariu Komisaun nian ne´ebé realiza 

iha loron quinta-feira, 16 Maiu 2019, tuku 10h00 Oras Timor Lorosa´e, iha sala Komisaun D 

Parlamentu Nasional. Prosesu aprovasaun hetan partisipasaun husi membrus Komisaun nain 5 

ho rezultadu aprovasaun a Favor 5 Kontra 0, no Abstensaun 0. Ho nune´e relatoriu 

fiskalizasaun ba Munisípiu Viqueque aprovadu. 

 

VI. Lian Ikus 

Ida ne’e mak relatóriu vizita Fiskalizasaun Komisaun Ekonomia no Dezenvolvimentu iha 

Munisípiu Viqueque no husu autoridade kompetente atu konsidera relatóriu  ne’e.  

Obrigadu. 

 

   Prezidente Komisaun,                      Relatora, 

 

          Deputada Virgínia Ana Belo                 Deputada Olinda Guterres 


